
Osasun Departamentuak Nafarroako glutenik gabeko elikagaien zerrenda aurkeztu eta www.navarra.es web orrian jarri du
Zeliakoen Egun Nazionala dela eta aurkeztu dute foru erkidegoko marka eta establezimenduen zerrenda hori 
2010eko maiatzak 27, osteguna.  Nafarroako Gobernuaren Osasun Departamentuak bat egin du gaur Zeliakoen Egun Nazionaleko ospakizunekin. Gaixotasun hori autoimmunea da eta foru erkidegoan 100 kasu inguru diagnostikatzen dituzte urtero. Hala, Nafarroako glutenik gabeko elikagaien zerrenda egin eta www.navarra.es web orrian jarri dute. Zerrenda horretan daude glutenik gabe lan egiten duten foru erkidegoko markak eta zeliakoentzako moduko menuak dauzkaten ostalaritza establezimenduak.  
Zerrendaren eta gaixotasunari buruzko Nafarroako datuen berri gaur eguerdian eman dute NEKen egoitzan. Aurkezpeneko burua Maria Kutz Peironcely, Osasun kontseilaria, izan da eta parte hartu dute, baita ere, Virgen del Camino Ospitaleko espezialista den Felix Sanchez Valverde eta Nafarroako Osasunbideako Javier Aldaz medikuek. Aurkezpenera bertaratu dira, gainera, nekazaritza elikagaien sektoreko hainbat enpresetako ordezkariak.
Gaixotasun zeliakoa (GZ) adin pediatrikoan ohikoena den gaixotasun kronikoa da; 2009an 133 kasu diagnostikatu zituzten Nafarroan eta 56 kasu 15 urtetik beherako haurrenak ziren. Gutxi gorabehera 120 haurretik bat izaten da zeliakoa.
Glutenik gabeko elikagaiak eta Osasunbideako laborategia
Elikagaien etiketetan jarri beharreko informazioa Europako 2000/13/CE Zuzentarauan eta zuzentarau horren aldaketa eta estatu arautegietan dago ezarria. Zuzentarauaren arabera, ontziratutako elikagai guztietan dauzkaten osagaiak eta alergiak eragin ditzaketen osagaiak zehaztu behar dira, besteak beste “glutena daukaten zerealak, hau da, garia, zekalea, garagarra, oloa, espelta, kamut eta haien barietate hibrido eta eratorritako produktuak”.
Gainera, 2009ko urtarrilean arau espezifiko bat onartu zuten, glutena jasaten ez dutenentzako elikagai egokien osaera eta etiketei buruzkoa. Arau horren arabera, elikagai horiek etiketatzeko bi maila daude: batetik, kiloko 100 miligramo gluten baino gutxiago duten elikagaiek “gluten oso gutxi” daukatela adierazi behar dute; eta bestetik, kiloko 20 miligramo baino gutxiago dutenak "glutenik gabeak" direla adierazi behar dute. Arautegi hori 2012ko urtarrilean jarriko da indarrean.
Nafarroan, Osasunbideak eta Iruñeko Udalak hainbat jarduera egiten dituzte, elikagaien alergenoak kontrolatzeko programaren barruan, bermatzeko glutena jasaten ez duten kontsumitzaileek informazio nahikoa eduki dezaten Nafarroan egin eta banatzen diren elikagaien gluten edukiaren gainean.
Alergenoak kontrolatzeko programaren xedea da egiaztatzea zeliakoentzako egokiak diren elikagaiak fabrikatu, egin, eraldatu eta ontziratzen dituzten Nafarroako elikagai establezimenduek lanketa eta autokontrol prozedura egokiak dauzkatela. Gainera, programa hori medio ziurtatzen dute kontsumitzaileen eskura jarritako produktuen etiketetan alergiak eragin ditzaketen osagai guztiak agertzen direla, arautegiari jarraiki.
Halaber, etiketetan alergiak eragin ditzaketela edo glutena daukatela adierazten ez duten produktuak merkatutik kentzea eskatzen dute. 2009an lau alerta gestionatu zituzten, osagai alergenoak eduki arren etiketetan informazio hori ez zuten produktuenak.
Iaz, Osasunbideako laborategian eta Iruñeko Udalaren Garapen Eramangarrirako Atalaren laborategian, etiketetan “glutenik gabea” edo “gluten oso gutxikoa” oharrak zeuzkaten 30 elikagaien laginak aztertu zituzten, zenbat gluten zeukaten ikusteko. Lagin batek ere ez zeukan glutenik eta, beraz, etiketak eta osagaiak egokiak ziren.
Azterketa horiek egiteko, bi laborategiek entsegu immunoentzimatikoaren teknika (ELISA) erabiltzen dute, elikagaiek zenbat gluten daukaten ikusteko (kiloko 20 miligramo baino gutxiagoko mailak antzeman ditzakete).
Gaixotasun zeliakoa 
Gaixotasun zeliakoa autoimmunea da: sistema immunologikoak gorputzaren kontra egiten du. Zehazki, hesteen parte bat handitu egiten da, gluten deritzon proteina batenganako intolerantzia dela eta. Glutena hainbat zerealek daukate: gariak, garagarrak, oloak eta zekaleak, batez ere. Tratamendu egoki bakar bat dago: glutenik gabeko dieta egitea. 
Industrian, elikagai askori glutena jartzen zaie lodigarri edo gelifikagarri gisa. Horregatik, gaixoek, aipatu zerealak ez jateaz gain, ondo baino hobeto jakin behar dute zer beste elikagai diren kaltegarriak. Guztira, elikagaien %80 inguruk dauka glutena, modu batean edo bestean. Oro har, glutenik gabeko elikagaiak glutendunak baino garestiagoak dira eta, beraz, Nafarroan glutenik gabeko elikagaiak erosteko laguntzak ematen hasi ziren 2006an.
Gaixotasun zeliakoa genetikoki horretarako joera dutenek izaten dute. Adin guztietako zeliakoak daude, batik bat emakumeak, eta haurtzaroan agertzen da. Sintomak dira beherako kronikoa, haurtzako hazkuntza edo garapena atzeratzea eta nekea. Sintoma horiek ez edukitzea ere gerta daiteke eta horri zeliakia “isila” esaten zaio. Gaixotasunak beste era bateko sintomak ere izan ditzake eta orduan antzematen zailagoa da; zeliakia mota horri "atipikoa” esaten zaio. Diagnostikatu gabeko emakumeek bata bestearen ondoko abortuak izan ditzakete. Zenbatespenen arabera, biztanle indoeuroparren %1 da zeliakoa; dena den oso gutxi diagnostikatuta dagoela diote. 

